
Aningaasatigut peqquserluutinik malunnarunnaarsaaneq aamma 

peqqarniisaarniarnermut aningaasalersuineq pitsaaliorniarlugit 
(aningaasatigut peqquserluutinik malunnarunnaarsaaneq pillugu 

inatsit) inatsisit assigiinngitsut aalajangersagaanni, Kalaallit Nunaanni 
ataatsimut peqqussummik Namminersorlutik Oqartussat 

atulersitsinerat pillugu Inatsisartunut aalajangiiffigisassatut 
siunnersuut. 

(Aningaasaqarnermut Akileraartarnermullu Naalakkersuisoq) 

 

 

 

Aningaasatigut peqquserluutinik malunnarunnaarsaaneq 

pillugu inatsit kunngip peqqussutaatigut Kalaallit Nunaanni 

atuutilerpoq juunimi 2023-mi. 

 

Aningaasatigut peqquserluutinik malunnarunnaarsaaneq 

ineriartortuarpoq. Tamanna nunani tamalaani 

nalinginnaaleriartorpoq.  

 

Pingaaruteqarpoq uaguttaaq Kalaallit Nunaanni tamakku 

tungaasigut malinnaajuarnissarput, taamaalilluta 

malunnarunnaarsaaneq allatigullu aningaasatigut 

pinerlunniartarneq akiorsinnaajumallugit, aammali 

aningaasanik nuussinerit suulluunniit paasinartuunissaat 

qulakkeerumallugu. 

 

Aningaasatigut peqquserluutinik malunnarunnaarsaanerup 

akiornissaata nukittorsarnissaa siunnersuutip 



 

saqqummiunneqartup siunertaraa, tamannalu inatsimmik 

arlalitsigut allannguinikkut pissaaq. 

 

Allannguutissatut siunnersuutit siammasipput - inatsisip 

atuuttup erseqqissarneraniit oqaatsinik 

allanngortitsinermut kiisalu aningaasanik nuussisarnermik 

sukaterinermik, soorlu aningaasanik tigusinermi 

tiguneqarsinnaasut amerlassusaannik killiliinikkut.  

 

Aningaasat pinerlunnermit iluanaarutigineqartut Kalaallit 

Nunaanni malunnarunnaarsarneqarsinnaanerat 

pinngitsoortinniarlugu iliuutsit suulluunniit Inuit 

Ataqatigiinni tapersersorpavut. 

 

Taamaattumik Naalakkersuisut aalajangiiffigisassatut 

siunnersuutaat ilasilluarpavut. Nuannaarutigaarputtaaq 

aningaasat tigusassat pillugit sukaterisoqarnissaanik 

kissaateqartoqarnera Naalakkersuisut malissimammassuk. 

Kissaatigineqartoq tusarniaarnermi akissutit ilaanni 

saqqummiunneqarpoq. 

  

 

Marlussunnilli Aningaasaqarnermut Naalakkersuisumut 

apeqqutissaqarpugut: 

 

1) Finanstilsynip allattorsimaffiani "inuit politikkikkut 

nuimasunik" taaneqartut nunatsinni kikkut pineqarpat? 

  

2) Malittarisassat nutaat pillugit innuttaasunik 

suliffeqarfinnillu paasisitsiniaanissamik Naalakkersuisut 

sunik pilersaaruteqarpat? 

  



 

Taama oqaaseqarluta siunnersuutip Aningaasaqarnermut 

Akileraartarnermullu Ataatsimiititaliami suliarineqarnissaa 

innersuussutigaarput, kaammattuutigissavarpullu 

allannguutissatut  

siunnersuutip imarisai ataatsimiititaliamut 

naalakkersuisumit sukumiisumik nassuiarneqassasut. 

 

Ilanngullugu kissaatigaarput Aningaasaqarnermut 

Ataatsimiititaliap ‘Politisk Eksponerede Personer’ qanorpiaq 

kalaallisut oqaatigineqassanersoq nalilersortissagaa. 

 

Qujanaq. 
 
 
 
 

 
 
 

 
 

 
 

 
 
 

 
 

 
 
 

 
 

 
 
 

 

 
 
 



 

 
 


